
Мен анамды сүйемін...

     «Ана» - әлемдегі ең әдемі сөз. Әр сәбидің  тілі   осы сөзден  басталады. Ананың баласына деген сезімі ешқашан өзгерген емес. Ананың қолы- аялы қол. Өмірде ана алақанының қызуы мен әке-шеше мейірімін тоя жеген тамақ та, шипасы күшті дәрі де алмастыра алмайды. Осыдан жарты ғасыр бұрын ғылымдар жүргізілген бір қарапайым тәжірибе осыған дәлел болса керек.
     Ғалымдар  аналарынан айырылған маймыл балалар үшін екі қуыршақ маймыл ана жасап, бірінің омырауынан сүт шығатын, ал денесін қатты да суық етіп, екіншісінің омырауынан сүт шықпайтын, бірақ денесін жылы да жұмсақ етіп жасаған екен. Маймыл балалар сүті бар денесі қатты қуыршақты емес, сүті жоқ болса да денесі жұмсақ қуыршақты ана ретінде қабылдап, соның бауырына тығылған. Міне, сонда кімге болса да бәрінен бұрын керегі ана мейірімі, ана құшағы ғана екен.
     Мұхаммед пайғамбарымыздың хадистерінде де ең алдымен ананы құрметтеу парыз екені айтылады «Әуелі анаңа, тағы да анаңа, содан соң әкеңе жақсылық жаса» делінген. Онда «Егер атаң мен анаң бір мезгілде үн қатып қалса, әуелі анаңа жауап бер» деген ұлағатты сөз бар. Пайғамбарымыздың тағы бір хадисінде «Анаңды Меккеге үш рет арқалап барсаң да, парызыңды өтей алмайсың», «Кімде-кім ата-анасының ризалығын алған болса, алла соның өмірін ұзартады» делінген. Сондықтан да бізге ең жақын да, қасиетті де, қастерлі адам бұл- Ана. Мен үшін дүниеде анадан қымбат, анадан артық ештеңе жоқ. Мен анамды қатты жақсы көремін, анамды ешқашан ренжітпеуге тырысамын. Анамның ақ сүтін ақтау- парызым. Сол парызымды орындағым келеді, адам болғым келеді.  Мен неше жаста болсам да, анам мені әлі де бой жетпеген қыз деп есептейді. Мен  анама өзімнің барша махаббатымды көрсете алмаймын. Бірақ өзімнің жүрегімдегі сезімімді өз анама ұлы ақындарша  осы өлең жолдары арқылы білдіргім келеді. 
Еркелесем күлімдейтін,
Ұрысқаны білінбейтін.
Маңдайымнан иіскеп менің,
«Құлыншағым,күнім»-дейтін
Әлемдегі ақылды адам,
Бәрінен сол жақын маған!
Ол жанымда жүрсе де мен де...
Батырларша батырданам.
Жамандықтан сақтандырып,
Жақсы ісімді мақтан қылып,
Мәпелеген Ақ мамамды
Жүрсін деймін шаттандырып.








Менің сүйікті ұстазым

      Тәуелсіз ел атанып, төбемізге ту тігіп, тіліміздің мәртебесі артып, әлемге атымызды танытып жатқан кезеңде ұлттың, елдің болашағы – жас ұрпақ тәрбиесіне де мықты көңіл бөлінуі қажет. Осы егеменді, тәуелсіз Қазақстанда өркениетке апарар жолдың бастауы – мектеп десек, мектептің басты тұлғасы, жүрегі – МҰҒАЛІМ. 
      Ұстаз – ұлағатты есім. Шәкірттерін білім нәрімен сусындатып, тәлім-тәрбие беру, жақсы қасиеттерді бойына дарытып, адамгершілік рухта бағыт-бағдар беруде ұстаздың еңбегі зор. Сондықтан да ол әрдайым қасиетті тұлға ретінде ерекшеленеді. Осы ұстаздар жайында халқымыздың ұлы батыры Бауыржан Момышұлы "Ұстаздық - ұлы құрмет. Себебі, ұрпақтарды ұстаз тәрбиелейді. Болашақтың басшысын да, данасын да, ғалымын да, еңбекқор егіншісін де, кеншісін де ұстаз өсіреді... Өмірге ұрпақ берген аналарды қандай ардақтасақ, сол ұрпақты тәрбиелейтін ұстаздарды да сондай ардақтауға міндеттіміз” деген. Яғни, бала бойына ата-анадан кейінгі ақыл-ой, адамгершілік, әдептілік, ар-ұят, ұлттық сана-сезімді сіңіруші адам – мұғалім.
        Ендеше өз ісіне берілген, жаңалықты жатсынбай қабылдайтын, шәкіртінің жанына нұр құйып жүретін ұстаздардың жөні де, жолы да бөлек. Сондықтан, әр шәкірттің өзіне пір тұтар ұстазы болады, сол сияқты менің де өзіме жақын көретін, «ұстаздардың ұстазы» деп танитын мұғалімім –  Залгаринова Алмагүл Имангалиқызы. Ол кісі туралы айта бастасам көкірегім қуанышқа толып, жүзім ажарлана түседі.
       Алмагүл Иманғалиқызы бізге 5- сыныптан бастап қазақ тілі мен әдебиет пәнінен сабақ береді. Ұстазымды  жұмысына аса ұқыпты, білімді, өз пәнінің шебері,  әр балаға үлгі болардай жан десем артық болмас. Оның   әр сабағында көздерінен шашылған мейірім шуағы мен лаулаған жалыны әрқайсысымыздың  жүрегімізге  жылу сеуіп, нұр құяды Сабақ үстінде өзінің бар білгенін оқушыға үйретуге ерінбейді, балалармен тез тіл табысады, ата-аналармен де арасы жақын. Ал мектептен тыс әңгіме-дүкен құрғанда тіптен басқа адам болып шыға келеді. Сырласып, қиындықтарымызды сеніп айтуға болатын екінші анамыздай болып кеткен. 
         Аяулы ұстазым өткен оқу жылында мұғалімдердің біліктілігін арттыратын «Өрлеу» білім жетілдіру курсын оқығанда, біздің сыныбымызды, яғни 8 «А»сыныбын, тәжірибеден өтуде таңдап алды. Біздің   көкірек көзімізді ашып, дүниетанымымызды кеңейтуде көптеген жұмыстар атқарды. Біздер сабақта  өз ойымызды еркін айтып, түрлі шығармашылық жұмыстар атқардық.Сабақта ән айтып,би де биледік,сурет те салдық,әңгіме,өлең де жаздық. Алмагүл Иманғалиқызының   өткізген бір күнгі сабағының  өзі бізге шабыт беріп,сабаққа қызығушылығымызды арттырды.
Ұлы ағылшын ағартушысы Уильям Уорд:
                            Жай мұғалім хабарлайды,
                            Жақсы мұғалім түсіндіреді,
                            Керемет мұғалім көрсетеді,
                                     Ұлы мұғалім шабыттандырады,- дегеніндей , біздің жанымызға білім дәнін сеуіп қана қоймай,сабаққа деген ынтамызды арттырды. Осыдан кейін ұстазымыздың  әр сабағын асыға күтетін болдық.
Жаңалыққа жаны құштар жарқылдаған, 
Жігер, қайрат бойында сарқылмаған.
Сіздей жандар өмірде көп болса екен,
Жаны жайсаң, ақ ниет аңқылдаған,- деп қазақ тілі мен әдебиеті пәні мұғалімі   Алмагүл Иманғалиқызын  келе жатқан ұстаздар мерекесімен құттықтап, зор алғысымды білдіргім келеді.
                                                   
                                                   Сүлейменова Сания,
                                                   Өлеңті орта мектебінің 9- сынып оқушысы

